
Track #7 – HUAB THIAB CUA

Tsis K

Written and produced by Tsis K

LYRICS

Huab thiab Cua, nkawv niam nkawv txiv sib ntaus sib tua tuag tas lawm

Txog thaum kawg, nkawv ho tuag lawm thiab

Kuv thov muab txoj nkauj no rau tag nrho peb cov niam txiv hmoob

Thov kom nej sib hlub, txij hnub no lawm yav tom ntej mus

Hnub no, xov xwm tawm lawv hais tias

Muaj ob niam txiv sib ntaus sib tua tuag

Tseg ob tug me nyuam nkawv nyob ua ntsuag

Ib tug lub npe hu ua Huab, ib tug lub npe hu ua Cua

Nkawv twb tsis paub tias nkawv niam nkawv txiv sib ntaus sib tua tuag hw

Nkawv yuav ua cas poob lub kua muag

Huab twb tsis tau muaj ib xyoos

Cua twb tsis tau muaj ib hlis

Huab twb tsis tau paub mus kev

Cua twb tsis tau paub ntauv mis

Nkawv txoj hmoov yog hmoov dab tsi zaum no nkawv tsis muaj niam txiv

Nkawv yuav nrog leej twg nyob mus txog thaum uas nkawv muaj 18

Nkawv tsis muaj niam tais yawm txiv tsis muaj pog thiab tsis muaj yawg

Nkawv sib ntsia qhov muag hlaws thiab ua si lom zem luag ntxhi

Tab sis kuv lub siab mas quaj dhawv dhi

Kuv ntsia mus thiab kuv ntsia los, ua rau kuv lub kua muag nrog

Kuv xav mus thiab kuv xav los

Kuv tsis xav los ua neeg nyob

(chorus)

Ob tug me nyuam ntsuag

Niam txiv tuag tas tsis muaj leej twg hlub

Huab a Huab thiab cua

Niam txiv tuag tas leeg twg yuav los hlub 

Ua li cas nkawv lub neej nkawv yuav txom nyem ua luaj

Nkawv ntshaib plab, twb tsis muaj leej twg nqa zaub nqa mov tuaj

Coj los rau nkawv noj kom nkawv txhob quaj quaj

Nkawv niam thiab nkawv txiv, neb nyob qhov twg?

Neb puas pom, neb ob tug me nyuam los kuas muag thiab nkawv los ntswg

Neb puas pom neb ob tug me nyuam nkawv muaj mob nkawv twb tsuav tuag

Twb tsis muaj leej twg los saib los xyuas

Twb tsis muaj leej twg, nrhiav tshuaj coj los rau nkawv noj

(Track #7 lyrics cont’d)

Yuav los pab txhawb kom nkawv lub zog loj

Nkawv tsuas nej hnub nej hmo nyob tos seb puas pom nkawm niam nkawv txiv rov qab los

Los pub zaub pub mov los rau nkawv noj

Thaum nruab hnub ces nkawv quaj thaum hmo ntuj ces nkawv hu

Niam thiab txiv neb ciaj los neb tuag

Neb los coj wb nrog neb mus, wb txom nyem txhua hmo txhua hnub

Wb txoj sia ces twb tshuav tu

(chorus)

Ob tug me nyuam ntsuag

Niam txiv tuag tas tsis muaj leej twg hlub

Huab a Huab thiab cua

Niam txiv tuag tag leeg twg yuav los hlub 

Thaum tsaus ntuj thiab thaum pom kev

Nkawv mus nyob tsis muaj vaj thiab tsis muaj tsev

Zoo tej aub thiab zoo tej dev, nyob qab choj thiab nyob tog kev

Leej twg pom los lawv tsis khes

Twb tsis muaj leej twg paub txog thiab hnov txog nkawv lub mi npe

Twb tsis muaj kwv tij twb tsis muaj cov uas txheeb ze

Ntsia tus mi poj qaib nws tseem puag ob lub mi qe

Huab thiab Cua twb tsis muaj leej twg los mus tuav nkawv txhais tes

Nkawv ntsia lub ntuj los ntuj nyob deb

Ntsia daim av los av nyob qes

Nkawv ob leej thiaj li tuav tes mus rau tom ib lub pas dej

Thaum mus txog

Huab thiab Cua thiaj dhia nrov plag

Nkawv ob leej thiaj li tau tuag tag

Mus ua Cua mus ua Huab nyob saum ib nta ntuj

Peb los mus mloog los mus ntsia zoo zoo

Nws yuav qhia kom peb los sib hlub

Txij hnub no lawm yav tas mus

(chorus)

Ob tug mi nyuam ntsuag

Niam txiv tuag tas tsis muaj leej twg hlub

Huab a Huab thiab cua

Niam txiv tuag tas leeg twg yuav los hlub 

Tas nrho peb cov niam txiv hmoob

Tsis txhob sib ntaus sib tua ntxiv lawm














